
1. İslam Əməkdaşlıq Təşkilatı haqqında ümumi məlumat
İslam Əməkdaşlıq Təşkilatı (İƏT (2011-ci ilə qədər — İslam Konfransı Təşkilatı (İKT)); ing. Organisation of Islamic Cooperation (OIC), ərəbcə منظمة التعاون الاسلامي) — 1969-cu ildə Rabatda (Mərakeş) müsəlman ölkələrinin dövlət və hökumət başçılarının konfransında yaradılmışdır. 60-a yaxın dövləti özündə birləşdirir. Bəzi ölkələrin müsəlman icmalarının, habelə bir sıra beynəlxalq təşkilatların nümayəndələri İƏT yanında müşahidəçi statusuna malikdirlər.
İƏT Birləşmiş Millətlər Təşkilatı ilə sıx əməkdaşlıq edir. 1975-ci ildən BMT yanında müşahidəçi statusu almışdır. Baş Məclisin 36-cı sessiyasında "BMT ilə İƏT arasında əməkdaşlıq haqqında" qətnamə qəbul edilmişdir. Qətnamədə tərəflərin fəaliyyətini əlaqələndirmək üçün xüsusi mexanizm yaratmaq zərurəti qeyd edilir.
1972-ci ildə qəbul edilmiş nizamnaməyə görə, İƏT-nin ali orqanı dövlət və hökumət başçılarının konfransıdır: (1969-cu ildə Rabatda, 1974-cü ildə Lahorda, 1981-ci ildə Məkkədə və Taifdə, 1984-cü ildə Kasablankada keçirilmişdir). İƏT-nin siyasi orqanı xarici işlər nazirləri konfransı (1970-1981-ci illərdə 12 növbətçi və 3 fövqəladə konfrans keçirilmişdir), icraçı orqanı isə Baş katiblikdir. Baş katibliyin iqamətgahı Qüds İsrail işğalından azad edilənədək müvəqqəti olaraq Ciddədə (Səudiyyə Ərəbistanı) yerləşir.
Baş katibliyin tərkibində bir sıra şöbələr, o cümlədən sosial-istisadi, elm və texnika, Asiya məsələləri, Afrika məsələləri, beynəlxalq məsələlər, informasiya, insan hüquqları və azsaylı dini icma məsələləri, müsəlmanların qeyri-hökumət təşkilatları məsələləri şöbələri və başqa şöbələr işləyir.
İƏT yanında onun konfranslarının qərarları ilə yaradılmış tam bir sıra müstəqil təşkilatlar fəaliyyət göstərir. Onların fəaliyyətini baş katiblik əlaqələndirir.
İslam Əməkdaşlıq Təşkilatına üzv ölkələrin xarici işlər nazirlərinin 2011-ci il iyunun 28-30-da Astanada keçirdiyi iclasda təşkilatın adının, embleminin və bayrağının dəyişməsi məsələsi müzakirə edilmişdir və İslam Konfransı Təşkilatı xarici işlər nazirlərinin 38-ci sessiyasının Xarici İşlər Nazirləri Şurasının qərarı ilə təşkilatın adı İslam Əməkdaşlıq Təşkilatına (İƏT) dəyişdirilmişdir.


2.   İslam Əməkdaşlıq Təşkilatı və Azərbaycan arasında münasibətlər
Müasir Azərbaycanın xarici siyasətində İslam Konfransı Təşkilatı (İKT) kimi nüfuzlu beynəlxalq qurumla fəal və səmərəli əməkdaşlıq önəmli yer tutur. Hazırda özündə 58 dövləti birləşdirən bu qurum dünya siyasətində sözü eşidilən və mövqeyi nəzərə alınan mötəbər bir təşkilat sayılır. İslam Konfransı Təşkilatının əsas məqsədi müsəlman aləmini birləşdirərək onun həmrəyliyini təşkil etmək, müsəlman ölkələrinin birliyinə nail olaraq onların arasında siyasi, iqtisadi və mədəni əməkdaşlığı inkişaf etdirmək, müsəlman xalqlarının mənafelərini, milli hüquqlarını, müstəqilliyini qorumaq üçün birgə və yekdil fəaliyyət göstərməkdir. 
Öz müstəqilliyini əldə etdikdən sonra keçmiş Sovetlər Birliyinin müsəlman respublikaları arasında ölkəmiz birinci olaraq İKT-yə üzv qəbul olunmaq üçün müraciət etmiş və 1991-ci ilin dekabrında bu təşkilata qəbul olunmuşdur.
Konfrans ölkəmizlə bağlı "Ermənistan Respublikasının təcavüzü nəticəsində Azərbaycan Respublikasının işğal olunmuş ərazilərində islam tarixi və mədəniyyəti abidələrinin məhv edilməsi və dağıdılması haqqında" qətnamə qəbul etmişdir. 
Tarixi keçmişi, dini, mədəni və mənəvi dəyərləri ilə islam dünyasının ayrılmaz hissəsi olan Azərbaycanın İKT-yə üzv olması beynəlxalq aləmdə respublikamızın qarşısında yeni üfüqlər açdı. Ilk vaxtlar İKT Baş Katibliyi Ermənistan-Azərbaycan münaqişəsi ilə bağlı respublikamızın mövqeyini dəstkələyən bəyanatlar verdiyi halda, sonrakı mərhələdə İKT konfransları Ermənistan-Azərbaycan münaqişəsi haqqında daha kəsərli qətnamələr qəbul etmişdir. Bu qətnamələrdə Ermənistan-Azərbaycan münaqişəsi birmənalı şəkildə Ermənistan Respublikasının Azərbaycan Respublikasına təcavüzü kimi qiymətləndirilir.
A.R. prezdenti Heydər Əliyev İKT və onun müxtəlif ölkələrdə yerləşən mərkəzləri ilə ölkəmiz arasında əlaqələrin yaradılmasını, ədəbiyyat, mədəniyyət və sənət əsərlərimizin islam dünyasında da öyrənilməsini və yayılmasını həmişə vacib saymış, bunun üçün bütün tədbirlərin görülməsi barədə müvafiq tapşırıqlar vermişdir.
İKT xarici işlər nazirlərinin 1993-cü ildə Kəraiçdə keçirilmiş XXI, 1994-cü ildə Kasablankada keçirilmiş XXII, 1995-ci ildə Konakridə keçirilmiş XXIII konfransları Ermənistan Respublikası ilə Azərbaycan Respublikası arasında münaqişə haqqında qətnamələr qəbul etdi. 1996-cı ildə Cakartada keçirilmiş XXIV konfransda müvafiq qətnamənin adı dəyişdirilərək, “Ermənistan Respublikasının Azərbaycan Respublikasına qarşı təcavüzü haqqında” adlandırılmışdır. O vaxtdan etibarən İKT xarici işlər nazirlərinin bütün konfranslarında bu qəbildən olan qətnamələrin adı dəyişilməz qalmışdır. 
1997-ci il martın 23-də Pakıstanın paytaxtı İslamabadda ölkənin müstəqilliyinin 50-ci ildönümünə həsr edilmiş İKT dövlət və hökumət başçılarının növbədənkənar Zirvə konfransı keçirilmişdir. Azərbaycan Respublikası Milli Məclisinin sədri M. Ələsgərovun başçılıq etdiyi parlament nümayəndə heyəti bu toplantıda iştirak etmişdir. Konfransın qəbul etdiyi İslamabad bəyannaməsində Azərbaycan tərəfinin təklifləri də öz əksini tapmışdır. Bəyannamənin əsas mətninə əlavə olunmuş 10-cu bənd bütövlüklə Azərbaycana aiddir. Orada "Azərbaycana qarşı edilmiş təcavüz ciddi şəkildə pislənilir, Azərbaycan ərazilərinin işğaldan azad edilməsinə çağırılır". 
İKT dövlət və hökumət başçılarının təkcə 2003-cü ilin oktyabr ayında  Putracayada keçirilmiş X Zirvə Konfransının qəbul etdiyi qətnamələr Azərbaycan-İKT münasibətlərinin indiki vəziyyətinin əyani göstəricisidir. Konfransda bir siyasi qətnamələrlə yanaşı, “Azərbaycan Respublikasına iqtisadi yardım göstərilməsi haqqında” qətnamə qəbul etmişdir. Qətnamədə Ermənistanın Azərbaycan Respublikasının Dağlıq Qarabağ və ətraf ərazilərin işğalı, bir milyonadək əhalinin öz yurdlarından zorla qovulmaları ilə müşayiət olunan əməlləri pislənir, ölkənin tarixi üçün belə çətin və böhranlı vaxtda Azərbaycan hökuməti və xalqı ilə tam həmrəylik ifadə olunur, Azərbaycan xalqının əzab-əziyyətini yüngülləşdirmək məqsədilə İKT-yə üzv dövlətlərə, islam qurumlarına, eləcə də beynəlxalq təşkilatlara müraciət edilir ki, respublikamıza lazımi iqtisadi, maliyyə və humanitar yardım göstərsinlər.
1999-cu il iyunun 15 -17-də Tehranda İKT üzvü olan dövlətlərin parlamentlərarası ittifaqının təsis konfransı keçirilmişdir. Konfransda Azərbaycan Respublikası Milli Məclisinin sədri M. Ələsgərovun başçılıq etdiyi parlament nümayəndə heyəti iştirak etmişdir. Toplantıda İKT-nin üzvü olan 50-dən çox dövlətin 28 parlament sədri və parlament nümayəndə heyəti iştirak edirdilər.  Beləliklə, ümummilli liderimiz H. Əliyevin rəhbərliyi və bilavasitə iştirakı ilə ölkəmizin, o cümlədən onun parlamentinin İKT kimi nüfuzlu beynəlxalq təşkilat ilə fəal əməkdaşlıq münasibətləri quruldu.
Tədbirdə İran İslam Respublikasının  Prezidenti, İslam Konfransı Təşkilatının sədri Məhəmməd Xatəmi toplantı iştirakçıları qarşısında çıxış etmiş, İKT üzvü olan ölkələrin parlamentlərarası ittifaqının təsis iclasının açılışı münasibətilə parlament nümayəndə heyətlərini salamlamış, belə bir mühüm təşkilatın əhəmiyyətini, islam dünyası tarixində müstəsna yer tutacağını xüsusi vurğulamışdır. Iran parlamentinin sədri Natiq Nuri, İKT-nin Baş Katibi Azəddin Laraki, Parlamentlərarası İttifaqın Baş Katibi Anders Jonson yeni təşkil olunacaq İKT Parlamentlərarası İttifaqının əhəmiyyətini vurğulamışdır.
Azərbaycan  Respublikası Milli Məclisinin sədri Murtuz Ələsgərov toplantıda geniş məruzə ilə çıxış etmişdir. Parlamentin sədri öz çıxışında Parlementlərarası İttifaqın yaradılmasının zəruriliyini xüsusi vurğulayaraq demişdir: “Bu gün İran İslam Respublikasının paytaxtı Tehran şəhərində islam ölkələri parlament təşkilatının yaradılması ilə bağlı tədbirin keçirilməsi müsəlman ölkələrinin və xalqlarının həyatında çox mühüm və əlamətdar hadisədir”. 
Milli Məclisin sədri eyni zamanda  layihəyə bir sıra təkliflər də verdi. Bu təkliflər parlamentlərarası ittifaqın strukturu, vəzifələri, adı və s. ilə bağlı idi.
Iyunun 15-də Milli Məclisin sədri Murtuz Ələsgərovun konfransda iştirak edən bir sıra ölkələrin parlament başçıları ilə görüşləri keçirilmiş, ikitərəfli əlaqələr, ikitərəfli əlaqələr müzakirə edilmişdir.
Həmin gün Milli Məclisin sədri Murtuz Ələsgərov İran İslam Respublikasının Prezidenti Məhəmməd Xatəmi ilə görüşmüşdür. İran prezidenti öz ölkəsinin qonşu Azərbaycanla hərtərəfli əlaqələrə, qarşılıqlı faydalı əməkdaşlığa böyük maraq göstərdiyini bildirmişdir. Milli Məclisin sədri iki ölkə arasında iqtisadi, mədəni əlaqələrə toxunaraq qeyd etmişdir ki, İran iş adamlarının Azərbaycana sərmayə qoyması iqtisadi sahədə əməkdaşlığın genişləndirilməsinə xeyir verə bilər.
Iyunun 17-də İslam Konfransı Təşkilatına üzv olan ölkələrin parlamentlərarası ittifaqının təsis iclası öz işini davam etdirmişdir. Təşkilatın adına dair müxtəlif təkliflərin irəli sürülməsinə baxmayaraq, Azərbaycan parlament nümayəndə heyətinin verdiyi təklif daha məqsədəuyğun sayılmışdır.  Iyunun 17-də  Milli Məclisin sədri Murtuz Ələsgərov toplantıda iştirak edən bir sıra ölkələrin-Qətərin, Pakistanın, Səudiyyə Ərəbistanının, İndoneziyanın, Malayziyanın, Qazaxıstanın parlament nümayəndələri ilə görüşüb danışıqlar aparmışdır.
Hal hazırda İKT Pİ-nin 48 üzvü var. İttifaqın əsas vəzifələri üzv ölkələrin qanunvericilik və məşvərət məclisləri arasında hərtərəfli əməkdaşlığı inkişaf etdirmək, bu əməkdaşlığın səmərəli həyata keçirilməsi üçün müvafiq hüquqi əsaslar yaratmaq və beynəlxalq hüququn prinsip və normalarını rəhbər tutmaqla digər beynəlxalq, hökumət və qeyri-hökumət təşkilatlarla əməkdaşlıq etməkdir.

2006-cı ilin aprel ayında Türkiyənin İstanbul şəhərində keçirilmiş Islam Konfransı Təşkilatına üzv ölkələrin Parlamentlərarası İttifaqının konfransında Azərbaycan Respublikası Milli Məclisinin deputatı G. Baxşəliyevanın rəhbərlik etdiyi nümayəndə heyəti iştirak etmişdir. Nümayəndə heyətinin təklif etdiyi Qətnamə ("İKTPİ Konfransın 4-cü sessiyası beynəlxalq hüquq və BMT prinsiplərinin kobud pozulması sayılan, Azərbaycan Respublikasının suverenliyi və ərazi bütövlüyünə qarşı Ermənistan Respublikasının davamlı təcavüzünü qətiyyətlə pisləyir. Konfrans Ermənistan silahlı qüvvələrinin tamamilə, qeyri-şərtsiz və tezliklə bütün işğal edilmiş Azərbaycan torpaqlarından çıxarılmasına çağırır. Konfrans Ermənistan tərəfindən Azərbaycanın işğal olunmuş torpaqlarına erməni millətindən olan insanların köçürülməsi, süni coğrafi, mədəni və demoqrafik dəyişikliklər, qeyri-qanuni iqtisadi fəaliyyət və bu torpaqların təbii sərvətlərinin işlənməsi kimi qeyri-qanuni fəaliyyət nəticəsində əmələ gələn sülh prosesinə maneələrin aradan qaldırılması işində Azərbaycan hökumətinin səylərini dəstəkləyir. Konfrans üzv ölkələrini Azərbaycan xalqı ilə həmrəyliyini möhkəmləndirməyə, BMT-nın müvafiq regional və beynəlxalq təşkilatlarla əməkdaşlığı daxil etməklə, BMT-nın potensialını işlətməyə yönəldilmiş cəhdlərinə və Azərbaycan Respublikasının suverenliyini və ərazi bütövlüyünün tezliklə bərqərar edilməsinə dəstək verməyə çağırır.") konfransın yekun sənədinə salındı. Bundan başqa Azərbaycan nümayəndə heyətinin səyləri və çıxışları nəticəsində tədbirin sonunda müzakirəyə qoyulan "İstanbul Deklarasiyası"na Azərbaycanın təklif etdiyi bənd əlavə edildi ("Konfrans beynəlxalq hüquq və BMT prinsiplərinin kobud pozulması sayılan, Azərbaycan Respublikasının suverenliyinə və ərazi bütövlüyünə qarşı yönəldilmiş Ermənistan Respublikasının təcavüzünü qətiyyətlə pisləyir. Konfrans Ermənistan silahlı qüvvələrinin tamamilə, qeyri-şərtsiz və tezliklə bütün işğal edilmiş Azərbaycan torpaqlarından çıxarılmasına çağırır.").

2007-ci ilin fevralında Malayziyanın Kuala-Lumpur şəhərində İKT Pİ Şurasının 9-cu sessiyası keçirilmişdir. Azərbaycan parlamenti nümayəndə heyətinin təklif etdiyi bənd ("Şura Ermənistanın Azərbaycan Respublikasına qarşı davam edən təcavüzünü və Ermənistan silahlı qüvvələrinin Azərbaycanın işğal edilmiş torpaqlarında apardığı qeyri-qanuni hərəkətlərini (etnik təmizləmə, İslam mədəniyyəti abidələrinin vəhşicəsinə məhvi, milli sərvətlərin talan edilməsi) qətiyyətlə pisləyir. Şura Ermənistan silahlı qüvvələrinin Azərbaycanın işğal edilmiş torpaqlarından tezliklə çıxarılmasını tələb edir.") həmin tədbirin yekun sənədinə salındı.


3. Nəticə
Beləliklə, A.R. prezdenti Heydər Əliyevin rəhbərliyi və bilavasitə iştirakı ilə ölkəmizin, o cümlədən onun parlamentinin İKT kimi nüfuzlu beynəlxalq təşkilatla fəal əməkdaşlıq münasibətləri qurulub. Azərbaycana rəhbərliyi İslam Konfransı Təşkilatı ilə əməkdaşlığı xarici siyasətimizin vacib istiqaməti hesab edərək, müsəlman ölkələri arasında əməkdaşlığı möhkəmlətməyi, sülh şəraitini təmin etməyi, mənəvi dəyərləri, mədəniyyəti, ənənələri qoruyub saxlamağı və inkişaf etdirməyi əldə rəhbər tutan bu təşkilatla yaxından əməkdaşlıq edərək, onun vasitəsi ilə bu müsəlman dünyasının haqq işimizdə bizə hərtərəfli dəstək verməsinə nail olub.

